
2024թ. ՀՀ կառավարության քաղաքականությունն ուղղված է եղել ՀՀ կառավարության 2021‑2026թթ. ծրագրի թիրախների ապահովմանը՝ պետական ներդրումների մակարդակի բարձրացմամբ, ծախսերի իրականացման արդյունավետության աճով և պարտքի կայունության պահպանմամբ: Տնտեսական աճի՝ իր ներուժային մակարդակին մոտենալու պայմաններում հարկաբյուջետային քաղաքականությունն ունեցել է չեզոքին մոտ դիրք՝ միաժամանակ ուղղված լինելով տնտեսական ներուժի բարձրացմանը և կառավարության պարտքի կայունության պահպանմանը: 
2024թ. գրանցվել է համախառն ներքին արդյունքի (այսուհետ՝ ՀՆԱ) 5.9% իրական աճ՝ պայմանավորված հիմնականում ծառայությունների աճով (նպաստումը՝ 4.5 տոկոսային կետ): Տնտեսության մյուս ճյուղերը ևս աճել են՝ նպաստելով տնտեսական աճին: Տնտեսական աճն ուղեկցվել է ներքին և արտաքին պահանջարկի աճով: 2024թ. անվանական ՀՆԱ-ն կազմել է 10,127 մլրդ դրամ՝ 2023թ. համեմատ աճելով 674 մլրդ դրամով կամ 7.1%-ով:
 Տնտեսական աճով պայմանավորված՝ 4.7%-ով աճել է նաև մեկ շնչին ընկնող ՀՆԱ-ն՝ 2023թ. 3,189,008 դրամի (8,125 ԱՄՆ դոլար) փոխարեն կազմելով 3,338,443 դրամ (8,501 ԱՄՆ դոլար), իսկ բնակչության թվաքանակի աճը հակազդել է մեկ շնչին ընկնող ՀՆԱ-ի աճին:
2024թ. ՀՀ սպառողական շուկայում առկա գնանկումային միտումները շարունակաբար մեղմվել են և փոխարինվել թույլ՝ ԿԲ թիրախային միջակայքից ներքև գնաճային միտումներով` ձևավորելով տարեկան միջին գնաճի 0.3% ցուցանիշ: Տարեվերջին գնաճը որոշակիորեն արագացել է. դեկտեմբերին 12-ամսյա գնաճը կազմել է 1.5%։ 
2024թ. ՀՀ պետական բյուջեի եկամուտները կազմել են 2,579 մլրդ դրամ՝ ապահովելով 95.8% կատարողական, իսկ ծախսերը` 2,955 մլրդ դրամ՝ ապահովելով 93.9% կատարողական: Բյուջեի ծախսերի համեմատ եկամուտներն ունեցել են առավել բարձր կատարողական, որի արդյունքում արձանագրվել է պակասուրդի՝ ծրագրվածից ցածր մակարդակ: Ծրագրված 456.5 մլրդ դրամի փոխարեն պակասուրդը կազմել է 376.1 մլրդ դրամ:
2023թ. համեմատ (2023թ. ցուցանիշում ներառված է հիպոտեկային վարկերի տոկոսագումարների դիմաց եկամտային հարկի վերադարձը) պետական բյուջեի եկամուտների գծով արձանագրվել է 7% (168.5 մլրդ դրամ) աճ, որը հիմնականում պայմանավորված է հարկային եկամուտների և պետական տուրքերի աճով:
2024թ. ՀՀ պետական բյուջե են մուտքագրվել շուրջ 2,391 մլրդ դրամ հարկային եկամուտներ և պետական տուրքեր՝ ապահովելով 92.7% կատարողական և նախորդ տարվա համեմատ աճելով 5.1%‑ով։ Հարկերը և տուրքերը կազմել են ՀՆԱ-ի 23.6%-ը՝ նախորդ տարվա նկատմամբ նվազելով 0.45 տոկոսային կետով: 2024թ. հարկեր/ՀՆԱ հարաբերակցության նվազումը հիմնականում պայմանավորված է տնտեսության կառուցվածքի փոփոխություններով՝ տնտեսությունում ներքին սպառմանն ուղղված ներմուծման նկատմամբ արտահանման դերի բարձրացմամբ, ինչը հանգեցրել է հարկման բազաների աճից առաջանցիկ անվանական ՀՆԱ աճին: 
Նախորդ տարվա համեմատ (2023թ. ցուցանիշում ներառված է հիպոտեկային վարկերի տոկոսագումարների դիմաց եկամտային հարկի վերադարձը) պետական բյուջեի ծախսերն աճել են 13.7%-ով (355.7 մլրդ դրամով): 
2024թ. արձանագրվել է նախորդ տարվա համեմատ պետական բյուջեի ծախսերի՝ ըստ միջոցառումների տեսակների, կառուցվածքի որոշակի փոփոխություն. հիմնականում նվազել է ծառայություններին ուղղված միջոցների կշիռը և աճել՝ տրանսֆերտների և ֆինանսավորման ծախսերի կշիռները: Բացի այդ 2024թ. տեղի է ունեցել պետական բյուջեի ծախսերի կառուցվածքի բարելավում ինչպես ընթացիկ, այնպես էլ կապիտալ ծախսերի աճի տեսքով: Մասնավորապես՝ ընթացիկ ծախսերի կշիռը ՀՆԱ‑ի նկատմամբ կազմել է 23.8%՝ նախորդ տարվա համեմատ աճելով 1.3 տոկոսային կետով, իսկ կապիտալ ծախսերի կշիռը ՀՆԱ-ի նկատմամբ կազմել է 5.5%` նախորդ տարվա համեմատ աճելով 0.3 տոկոսային կետով:
Պետական բյուջեի պակասուրդը ձևավորվել է այնպիսի մակարդակում, որը թույլ է տվել կառավարության պարտքի բեռը պահպանել ապահով մակարդակում: 2024թ. պետական բյուջեի պակասուրդը կազմել է 376.1 մլրդ դրամ՝ նախորդ տարվա 188.9 մլրդ դրամի համեմատ: 2024թ. պակասուրդը գերազանցապես՝ 95.5%-ով ֆինանսավորվել է ներքին աղբյուրների հաշվին:
 2024թ. պակասուրդի հարաբերակցությունը ՀՆԱ-ի նկատմամբ կազմել է 3.7%՝ կանխատեսված 4.6%-ի դիմաց, սակայն նախորդ տարվա համեմատ պակասուրդ/ՀՆԱ ցուցանիշն աճել է 1.7 տոկոսային կետով: 
2024թ. դեկտեմբերի 31-ի դրությամբ ՀՀ պետական պարտքը կազմել է 5,093 մլրդ դրամ (12.8 մլրդ ԱՄՆ դոլար): ՀՀ դրամով և ԱՄՆ դոլարով արտահայտված` ՀՀ պետական պարտքի ցուցանիշների աճը նախորդ տարեվերջի համեմատությամբ կազմել է համապատասխանաբար 6.2% և 8.4%: ՀՀ պետական պարտքում 2,559 մլրդ դրամը (6.5 մլրդ ԱՄՆ դոլարը) կազմել է արտաքին պարտքը, 2,533 մլրդ դրամը (6.4 մլրդ ԱՄՆ դոլարը)՝ ներքին պարտքը:
ՀՀ կառավարության պարտքը 2024թ. դեկտեմբերի 31-ի դրությամբ կազմել է 4,893 մլրդ դրամ (12.3 մլրդ ԱՄՆ դոլար): Նախորդ տարեվերջի համեմատ Կառավարության պարտքը՝ արտահայտված դրամով և ԱՄՆ դոլարով, համապատասխանաբար աճել է 7%-ով (320.9 մլրդ դրամով) և 9.2%-ով (1 մլրդ ԱՄՆ դոլարով): Կառավարության պարտք/ՀՆԱ հարաբերակցությունը պահպանվել է 50%-ից ցածր մակարդակում՝ կազմելով 48․3%:

